
Nafarroan zilbor-hestearen odola emateak bi dira egunean, batez beste
Foru Komunitateko sare publikoko ospitaleak-amaetxeak, Espainian programa honi atxikirik dauden 41 zentroen artean lehenbizikoetakoak dira emateen kantitateari nola kalitateari dagokienez
Ostirala, 2008ko otsailaren 22.  Nafarroan, zilbor-hestearen odola emateak bi izaten dira egunean, jaiegunak barne. Foru Komunitatean erditzen duten amen %18k egiten du odol ematea, eta Espainiako batez bestekoa, aldiz, %10ekoa da, gaur goizean Osasun kontseilari María Kutz Peironcelyk azaldu duenez, zilbor-hestearen odola emateko programa abian jarri zenetik iragan diren hiru hilabeteetako datuak eskaintzean.

Osasun Departamentuak programa hau abiarazteko aurreikuspenak egin zituenean, datu orokorretan eta Espainiako beste ospitale batzuetako aurreikuspenetan oinarriturik, kalkulatu zen Nafarroan, urtean, 400 lagin egiteko odola emateak izanen zirela. 2007ko azarotik 2008ko urtarrilera bitarte, ordea, Nafarroan zilbor-hestearen 221 odol lagin jaso ziren, eta horrek esan nahi du odola emateen erritmo horri eutsiz gero, zazpi hilabetetan beteko dela urte guztirako pentsatua zegoena. 

Nafarroan lortutako 221 laginetatik, odola emateak Bartzelonan zentralizatzen dituen Banku Publikoak 189 onartu zituen, hau da, %85,5, eta Espainian, aldiz, onartutako laginek %70 egiten dute. 
Odola emateek alderdi kuantitatiboa eta kualitatiboa dute. Kopurua egindako odola emateen araberakoa da, baina kalitatea bildutako odol bolumenarekin neurtzen da, laginak gutxienez 110 ml-koa izatea beharrezkoa delako balio izateko, baina ez da hala izaten beti, erditzearen gorabeherak eta sendagileen esku-hartzea direla eta. Zenbat eta lagin handiagoa izan, aukera gehiago daude balio izateko, lagineko zelula kopurua ere handiagoa baita.

Osasun kontseilariak azpimarratu du programak funtzionamenduan egin duen hiruhilekoan izandako odola emateen emaitzek agerian uzten dutela elkartasun handia dagoela Nafarroako emakumeen eta familien artean, eta osasun profesionalen praxia egokia dela, emandako odolean kalitate ona lortu dutelako. Bi errealitate horiek aitortu ditu Bartzelonako Odol Bankuak egin duen lehendabiziko ebaluazioan.
 Nafarroako Osasun Zerbitzuaren barruan amaetxea duten ospitaleetan, programaren emaitzak, funtzionamenduko lehen  hiruhilekoan, hauek izan dira: 

-Iruñeko Bideko Ama Birjina Ospitalean, 168 lagin lortu ziren, eta horietatik Bartzelonako Bankuak 148 onartu zituen (%88). Zentro hau hirugarrena da odola emateen kopuruari dagokionez Espainian zilbor-hestearen odola emateko programari atxikitako 41 ospitaleen artean.

- Reina Sofía Ospitalean epe berean 27 lagin lortu dira, eta Bartzelonako aipatu zentroak 21 onartu ditu (%77).
-Lizarrako García Orcoyen Ospitalean 26 lagin lortu ziren, eta horietatik 20 onartu ziren (%77).

Nola egiten da odola ematea?


Odola emateko prozesua ama izanen denak argibide ondoko baimena eman ondoren gauzatzen da. Argibideak erditu aurretik ematen zaizkie emakume guztiei, Emakumeari Laguntzeko Zentroetako emaginaren kontsultan eta obstetraren kontsultan. Odola ematetik kanpo uzten dituen gorabeheraren bat dutenei horren berri ematen zaie eta zergatiak azaltzen; baldintzak betetzen dituztenei, berriz, prozesuari buruzko informazio guztia ematen zaie eta pentsatzeko denbora. Ondoren, odola ematearekin ados baldin badaude, argibide ondoko baimenaren agiria sinatu behar dute eta eskaera horrekin joaten dira erditzera. Odola ematea altruista da eta ez du batere arriskurik. 


Behin umea jaio ondoren eta plazenta umetokian dagoela, zilbor-hestearen odola biltzen da ziztada esteril bat eginez. Bildutako odol lagina, amaren odolaren lagin bat eta zilbor-hestearen zati bat, dagokion dokumentazioarekin batera, erditzea gertatu den ospitaleko odol bankura bidaltzen dira, Bartzelonako Odol bankura igorriko diren garraio-hozkailuak muntatu arte gordetzeko. Garraioa egunero egiten da, eta Bartzelonara ailegatuta, laginen analitika egiten dute eta hotzean gordetzeko prozesua. Guztira, gehienez ere 44 ordu iragaten dira lagina lortzen denetik Bartzelonan tratamendua jaso arte.

Nafarroan odola ematearen inguruko informazioa jasotzeko interesa dagoela ikusi da, emakume etorkinen artean ere, eta odola ematea egiten duten gurasoak egindakoaz pozik egoten direla ere.
Laginen erabilgarritasuna

Nafarroan lortutako laginak ez dira oraindik erabili, urtebetez egon behar dutelako Bartzelonako Bankuan gordeta. Aldi hori segurtasun neurri bat da. Lagina lortu eta sei hilabetera (izozturik gordetzen da), zenbait amari osasunari buruzko inkesta bat eta beste analitika bat egiten zaie, eta kontrol hori eginda beste sei hilabete iragan behar dira laginak transplanterako erabili ahal izateko. Iaz 75 odola emate egin ziren Bartzelonako zentroan gorderik dauden odol laginak erabiliz.

Laginen erabilgarritasuna nazioartekoa da. Oso kasu zehatzetan baizik ez da egiten pertsona jakin batentzako odola ematea, Transplanteen Erakunde Nazionalaren baimenarekin, jaiotzeko dauden umeen anai-arreben eritasunak tarteko direla. Adituak eta Espainiako Hematologia eta Onkologiako sendagile elkarteak bat datoz esatean komenigarria dela bankuak publikoak izatea.

Laginak Bartzelonako Odol Bankuan zentralizatzeko arrazoia zentro mota horiek nazioartean aitortzeko eskatzen diren estandarrak dira, 10 urtez izotzetan kontserbatutako 10.000 lagin egotea eskatzen baita, eta kontuan hartuta Nafarroan urtean dagoen erditze kopurua, horrelako zentro bat ezinezkoa da gure erkidegoan. Bartzelonako zentroak Kataluniako, Nafarroako, Aragoiko, Balear Uharteetako, Kantabriako eta Extremadurako laginak jaso eta gordetzen ditu. 
Eritasunak sendatzeko alternatiba

Zilbor-hestearen odola transplanteetarako erabiltzen da, ahaidea den emailearen hezur-muinaren transplantea erabiltzen den kasu berdinetan, baina  gehienetan hezur-muinaren emaile bateragarririk aurkitzerik ez dagoenean erabiltzen da. 

Zilbor-hestearen odolaren transplantearen abantaila da emailea berehala aurkitu daitekeela, aukera handiagoak baitaude zilbor-hestearen odol bateragarria aurkitzeko, hezur-muina baino: %80 batena eta %20 bestearena, bateragarritasuna ez baita erabatekoa izan behar, hezur-muinaren kasuan bezala. Hortaz, zilbor-hestearen odolaren transplante alternatiba berria da zenbait eritasunetarako, Espainian, urtean, 4.000 kasu berri eragiten dituen leuzemiarako, batez ere. Transplante hau egokia da, gainera, beste patologia hauetan: linfoma oldarkorrak, hezur-muineko aplasiak eta eritasun larriak baina ez ohikoak, inmunoeskasia larri konbinatua, kasu. Zilbor-hestearen odola haurrengan nahiz helduengan erabil daiteke.

La disponibilidad de las muestras es internacional. 

